
95

Nè ô mantegnîva pù tanti impiegæ

Pubblici pe terrô di delinquenti;

Gente inutile in t'ûña societæ

D'ommi tranquilli, semplici e contenti;

Dove tanti delitti ëan ignoræ

O non aveivan stimoli e alimenti

Pe mancanza assoluta d'occaxion,

O prestigio da stessa educazion.


96

Là in fæti no gh'ëan laddri, perchè i frûti

De ciante e di erboi tutti ëan in commun,

Comme da pesca e caccia ëan i prodûti;

E no gh'ëa in tanto popolo nisciûn.

Che stâsene ô dovesse a denti sciûti

Pe involontarii e insoliti zazûn;

Abbondavan là in mâ, ne-i laghi e in quelli

Cen, monti e boschi, frûti, pesci e oxelli.


97

Nè là çercava a-e spalle di so fræ

L'imbroggion, l'intrigante e ô truffatô

Pasce i so vizii e a propria vanitæ;

No gh'ëa là l'omicida, ô traditô,

O pe impazienza d'un'ereditæ,

O pe desfâse d'un competîtô,

D'un testimonio o creditô noioso,

O d'un rivale o d'un nemigo odioso.


98

E là ëan pù ræi i ommi vendicativi,

Perch'ëan pù ræi i adulterii, i incesti,

E atri scimili eccessi, ch'ën motivi

De gioxie, de discordie e odii funesti;

Nè gh'ëan bettoe e postriboli incentivi

Frequenti e deplorabili pretesti

De rattelle e de bæghe scandalose,

De badaluffe e riscie sanguinose.

